
E hoʻi i ka loʻi 
na Laiana Wong 
 

 ʻO Hāloanakalaukapalili ke kuaʻana o nā 

kānaka Hawaiʻi a pau. ʻO Wākea lāua ʻo 

Hoʻohōkūkalani kona mau mākua. Ua hānau 

ʻaluʻalu kā lāua hiapo ʻo Hāloanakalaukapalili, 

no laila, ua kanu ʻo 

Hoʻohōkūkalani i kana 

keiki hiapo i ka ʻaoʻao 

hikina o ka hale. A i 

kekahi lā, ua hele ʻo 

Hoʻohōkūkalani i kahi 

i kanu ʻia kana hiapo a 

ua uē nui ʻo ia, a i 

lawa nō a pā kona 

waimaka i ka lepo, ʻo 

ke kupu aʻela nō ia o 

kahi lau kapalili. ʻO ua mea kanu nei ke kalo 

mua loa. A ma ia hope koke mai, ua hānau hou 

na Hoʻohōkūkalani lāua ʻo Wākea he keikikane, 

ʻo Hāloa kona inoa. A ʻo Hāloa ke kanaka 

Hawaiʻi mua loa. ʻO kona kuleana, ʻo ia ka 

mālama ʻana i kona kaikuaʻana, iā Hāloa-

nakalaukapalili, a na ua Hāloanakalaukapalili 

nei nō hoʻi ia e mālama mai iā kākou, i kona 

mau kaikaina hoʻi. He mau kaukani makahiki i 

kaʻahope akula ma ia hope mai me ka mālama 

'ia o Hāloa e nā kūpuna o kākou. I loko o ia mau 

makahiki, ua laha akula nā loʻi kalo mai ʻō a ʻō 

o ko Hawaiʻi pae ʻāina. Ua laha pū me nā 

kānaka mahiʻai kalo a me nā kānaka aloha ʻāina 

nō hoʻi. I kēia mau lā naʻe a kākou e noho nei, 

ua emi loa mai ka poʻe nāna e lawelawe nei i ia 

ʻoihana a pēia pū me ka nui o nā loʻi e mahi ʻia 

nei. ʻO ua mau mahiʻai nei e koe nei, ke mālama 

nei lākou i nā loina mahiʻai i hoʻoili ʻia mai e nā 

kūpuna. Eia mai nō kaʻu hōʻike no ia mau loina. 

ʻO ka māhele mua, ʻo ia ka mānowai. ʻO ia 

kekahi pani wai ma loko o ke kahawai i kūkulu 

ʻia i nā pōhaku i mea e hoʻokahe ai i ka wai i 

loko o ke poʻowai. ʻO ka lua o ka māhele, ʻo ia 

ke poʻowai. He puka ia mea kahi e kahe mai ai 

ka wai i loko o ka ʻauwai. He mea waiwai nui ke 

poʻowai no ka loʻi ua like hoʻi me ke poʻo o ke 

kanaka. Inā e pani ia ka wai ma ke poʻowai a 

komo ʻole mai ma ka ʻauwai, e maloʻo auaneʻi 

ka loʻi a ʻaʻohe mea e ulu ana. Inā e ʻoki ʻia ke 

poʻo o ke kanaka e make ana nō. ʻO ke kolu o ka 

māhele, ʻo ia ka ʻauwai. He alawai ia e kahe aku 

ai ka wai i loko o nā makawai, a ma laila aku e 

komo aku ai i loko o ka loʻi. He ʻauwai pōkole 

wale nō ko kekahi mau loʻi a he ʻauwai lōʻihi 

loa ko kekahi mau loʻi. Ua ʻike maka au i kekahi 

ʻauwai lōʻihi loa, he ʻelua mile a ʻoi paha ke hele 

wāwae ʻia. ʻO ka māhele ʻehā, ʻo ia nō ka 

makawai. He puka ia mea i loko o ke kuāuna, a 

pēlā e komo ai ka wai i loko o nā loʻi. ʻO ka 

māhele ʻelima, o ia ka hoʻi. ʻO ka hoʻi kahi e 

hoʻi ai ka wai i loko o ke kahawai i ʻole e 

hoʻomāunauna ʻia ka wai. He mea nui kēia mau 

māhele a pau no ke kahe pono ʻana o ka wai i 

loko o ka loʻi. Aia ka ulu pono ʻana o ke kalo a 

kahe pono ka wai a puni ka loʻi. 

I kēia mau lā, nui nā ʻano meaʻai like ʻole e 

koho ai. Ke ʻai nei ka hapanui o ka poʻe Hawaiʻi 

i nā ʻano meaʻai kūpono ʻole no ke olakino e 

laʻa ka meaʻai a McDonald’s a me Jack in the 

Box. Hoʻonoʻono ʻia kā kākou meaʻai i ke koiū, 

ka meoneki, ke kaiohia, a me nā mea ʻē aʻe e 

kelekele ai ke kino. Aia ka maikaʻi o ke olakino 

o ka poʻe Hawaiʻi a hoʻokē kākou i kēlā mau 

mea kūpono ʻole. ʻO ke kalo a me ka iʻa nā 

meaʻai kūpono no ke olakino. He mau mea 

paiola nō hoʻi ia. Wahi a kahiko, “He māʻona ʻai 

a he māʻona iʻa ko ka noanoa.” (Pukui, 1983:88) 

Ua lawa hoʻi kākou i ka ʻai a me ka iʻa. 

Aia no kekahi mau kiʻi e hōʻike mai ana i nā 

hiʻohiʻona o ka ʻāina o Hawaiʻi nei he kanalima 

makahiki aku nei. 

Nui nā loʻi kalo o 

ia mau lā e waiho 

kāhelahela ana i 

ka laʻi. I kēia 

mau lā naʻe, ua 

kīpapa ʻia ua 

mau loʻi lā i ke 

kimeki, i alanui a i kahua hale hoʻi. He mea 

pono ko kākou hoʻi ʻana i nā loʻi me ka huli ʻana 

o ka lima i lalo. A he mea pono nō hoʻi ko kākou 

hele ʻana i ka holoholo. E aʻo hou kākou i nā 

hana a nā kūpuna i ola pono ko kākou mau kino. 

Aloha ʻĀina!!! 

He kono kēia iā ʻoukou, e nā makamaka 

heluhelu, e kipa mai i ka Papa Loʻi ʻo Kānewai 

ma ke alanui ʻo Dole, helu 2645. 

 

Pilikia hou nā haumāna 

kulanui! 
na Kenji Rasmussen 

 
Aloha nō, e nā haumāna hou a me nā haumāna 

oʻo. Eia kekahi pilikia no kākou. ʻAʻole ia o ka 

UARC. ʻAʻole ia o ka hoʻonui ʻana i ka uku kula. 

ʻO ia ka ʻoki ʻana i ke kālā kōkua haumāna.  E 

holo manaʻo ana ka ʻAha ʻŌlelo ʻAmelika e ʻoki 

i 12.7 biliona kālā o ke kālā kōkua haumāna. E 

ʻoki ana ka ʻAha ʻŌlelo ʻAmelika i ke kālā 

kōkua haumāna e uku i ka ʻoki ʻauhau a me ka 

uku no ke kaua. Ua ʻae kanalima kenekoa i ka 

pila a ua kūʻē kanalima kenekoa i ka pila; ʻo ko 

Dick Cheney koho ke koho hoʻoholo. E 

hoʻopilikia ana kēia pila i nā haumāna no ke 

kula kiʻekiʻe mai e hele ana i ke kulanui. No nā 

haumāna ma ke kulanui o Mānoa i kēia manawa, 

e hoʻonui ʻia ana ka uku helu kuala he 13.7%. 

E aha ana ka lawelawe hana o ke kulanui ma 

Mānoa e wehe i kēia pilikia? Ua kūkā kamaʻilio 

au i ka pelekikena o ke kulanui o Hawaiʻi, iā 

David McClain. Ua pane ʻo pelekikena McClain 

penei: “We (ka lawelawe hana) are supporting 

with some help with the legislature the B plus 

system to relieve some of burden for students.” 

No nā haumāna mai ke kula kiʻekiʻe wale nō ka 

papahana B+. Inā he B+ kā nā haumāna kula 

kiʻekiʻe i ka puka ʻana,  hiki iā lākou ke hele i ke 

kulanui ma Mānoa me ka uku ʻole. Maikaʻi kēia 

papahana no nā haumāna Hawaiʻi nona ka loaʻa 

makahiki ʻuʻuku. ʻO kēia paha ke kōkua i ke 

keiki Hawaiʻi e komo auaneʻi ana i ke kulanui. 

Pehea nā haumāna ma ke kulanui o Mānoa i kēia 

manawa? Ua pane ʻo pelekikena McClain penei: 

“We (ka lawelawe hana) are looking into it, we 

do not have anything right now in the works.” 

ʻAʻohe mea? Pehea kāna ʻōlelo hoʻohiki e 

hoʻonui i ke kālā kōkua haumāna ma muli o ka 

hoʻonui ʻana i ka uku kula? ʻAʻohe mea e kōkua 

iā kākou akā e hoʻāʻo ana ka lawelawe hana e 

wehe i ka pilikia. Koe aku ia! 

E aha ana ka ʻAha ʻŌlelo o nā haumāna o ke 

kulanui o Mānoa e wehe i kēia pilikia? Ua kūkā 

kamaʻilio au me ke kenekoa Hyun Nunn mai ka 

ʻAha ʻŌlelo o nā haumāna o ke kulanui o Mānoa. 

Ua pane ke kenekoa Nunn me: “This will affect 

the access for students to this University. We are 

taking action with the legistlature with our own 

bill.” Ua kākau ka ʻAha ʻʻŌlelo o nā haumāna e 

ʻōlelo ʻaelike me ka ʻAha ʻŌlelo Kau Kānāwai o 

Hawaiʻi no kēia ʻAha Kau Kānāwai. Makemake 

ka ʻAha ʻŌlelo o nā haumāna i ke kālā keu mai 

ka ʻAha ʻŌlelo Kau Kānāwai o Hawaiʻi. He 

ʻeono haneli miliona kālā keu o ka ʻAha ʻŌlelo 

Kau Kānāwai. Ua ʻōlelo ke kenekoa ʻo Nunn: 

“With such a huge surplus of money I hope we 

can get some help before it is all gone and we 

come away with nothing.” Makemake nā 

haumāna e hāʻawi ka ʻAha ʻʻŌlelo Kau Kānāwai 

o Hawaiʻi i  ke kulanui i nā tuition wavier mai 

ke kālā keu o ka mokuʻāina. Wahi a kenekoa 

Nunn: “My friend and I hoped to get a 

governemnt loan next semester but I do not think 

that is going to happen now, and I might not 

even try.” 

He māhele wale nō kēia ʻoki kālā o ka pūʻolo 

nui loa, ʻo ia hoʻi ka Reconciliation Bill. ʻOki ʻia 

ke kālā ma o kēia pila aupuni. ʻO kēia ka nui loa 

o ka ʻoki ʻana i ka loaʻa ʻana o ka papahana kālā 

kōkua haumāna. 

Makemake au e ʻōlelo i kekahi kanaka ma ke 

keʻena lawelawe hana ma Mānoa. No laila, ua 

kūkā kamaʻilio au i ka hope poʻo o ke kulanui o 

Hawaiʻi ma Mānoa, iā Neal Smatresk. E aha ana 

kona keʻena no ka wehe ʻana i kēia pilikia? Ua 

pane ka hope poʻo ʻo Neal Smatresk penei: 

“Well all we are looking into now is the B plus 

scholarship program right now... When this bill 

named the Reconciliation Bill passes we (nā 

lawelawe hana ma Mānoa) must work hard to  

get things done for our students already at 

Mānoa.” No laila, ʻaʻohe ona kōkua i nā 

haumāna ma Mānoa. Makaʻu au no ka mea e 

hana ana ka lawelawe hana o Mānoa i ka ʻole no 

kākou, nā haumāna o Mānoa. Nau e kiaʻi i ke 

aupuni pekelala a me ka lawelawe hana o Mānoa. 

Mahalo. 

 

He koa, he keiki – He kaʻao 

hou 
na Iwalani Inouye 
 

ʻO kēia ke kaʻao no Koikaleo he keiki kāne i 

ʻiʻini e lilo i koa. I kēlā me kēia lā, aʻo ʻia ʻo ia e 

kona makua kāne, he papa poʻo no uka mai. Haʻi 

mai kona makua kāne, 

“Inā makemake ʻoe e lilo i 

koa ikaika, pono e 

kuʻupau i ka hana.” No 

laila, kaʻapuni aku ʻo Koi-

kaleo i kona ʻāina me ka 

ʻāwīwī. Hāpai ʻo ia i nā 

pōhaku ʻano nui a maʻa 

aʻe ʻo ia i nā ihe a me nā 

pōhaku. Aʻo mai kona 

makua kāne i ka ʻike 

kūhohonu o ka hana ʻana i ka leiomano, ka 

pāhoa, ka maʻa a pēlā aku.  A paʻa kēia ʻike iā ia, 

noʻonoʻo kona makua kāne, “Ua mākaukau kaʻu 

keiki no ka hele ʻana aku i ke kai e ʻaʻa i kekahi 

kanaka ʻo Kalinamea e noho ana i laila. 

I kā Koikaleo huakaʻi ʻana i kekahi ʻāina mamao, 

ʻano makaʻu ʻo ia i kona haʻalele ʻana aku i kona 

ʻohana. Ma ia manawa hele hoʻokahi ʻo ia akā, 

ua hele aku nō. Piʻi aʻela ʻo ia ma luna o ka pali. 

Hele ihola i ka maʻukele. Hele i loko o ke 

kahawai huʻihuʻi. A liʻuliʻu, ʻeha maoli kona 

mau wāwae a no laila ʻo ia i hoʻomaha iki ai ke 

ʻike aku ʻo ia i kekahi wahi ʻoluʻolu. ʻAʻole ʻo ia 

e luana ana i kana huakaʻi akā pono kēia hana. 

No laila, hele aku ʻo ia i kēlā wahi. Iā Koikaleo e 

hele aku ana, ua piʻi aʻela kona hopohopo. 

Lohe akula ʻo ia i ka pā ʻana o ko kona makua 

kāne leo i kona pepeiao. “Mai hopohopo. Hiki 

ke hana. Hiki ke hakakā i ke kanaka ʻē aʻe. 

Lawa kou ikaika – mai hāʻawi pio.” Hoʻolalelale 

ko kona makua kāne leo iā ia, ʻo ka hele akula 

nō ia ʻo ke keiki. 

Iā ia e hoʻokokoke aku ana i kahi o kēlā kanaka 

o ke kai e noho ana, lele aʻe kahi ʻīlio nui ma 

mua ona. Hoʻopūiwa ʻia aʻela ʻo Koikaleo e ia 

ʻīlio kupua. Hoʻomaka ka ʻīlio e hae mai iā ia. 

Mai nahu ʻia ʻo ia e ko ka ʻīlio niho lipi nui loa. 

No laila, he manaʻo kona e hakakā i ka ʻīlio. 

Hoʻokahi nou aku o ka ihe, a make loa ka ʻīlio i 

ke keiki kāne. ʻO kēia ko Koikaleo lanakila mua. 

I kēia manawa, hiki iā ia ke ʻaʻa i kēlā kanaka. 

 Iā ia i hoʻokokoke mai ai i kahi o ke kanaka o 

kai e noho iho ana, aia ua Kalinamea lā e kali 

ana iā ia. Ua mākaukau lāua no ka hakakā ʻana. 

Nānā mai ʻo Kalinamea, nānā aku ʻo Koikaleo 

no ka ʻike ʻana na wai ka hoʻouka mua. ʻEmo 

ʻole, kuʻi ʻia ke keiki e ka hoa paio. I kēlā me 

kēia ʻō ʻana aku o ke kanaka, ʻeha ka ʻili o 

Koikaleo i ka maka o ka ihe. Noʻonoʻo ʻo ia, ua 

make loa au. E kahe iho ana kona koko ma lalo 

o kona maka. ʻAneʻane pau kana hana, o ka pā 

maila nō ia o ko ka makua kāne leo. Piʻi aʻe 

kona ikaika a hoʻomaka hou ʻo ia e hakakā aku. 

ʻAʻa aku nā maka o Koikaleo iā Kalinamea. Ua 

nou ʻia aku kekahi ihe, nou ʻia mai kekahi. Nānā 

ke kanaka o ke kai i nā ihe e kokoke aku ana iā 

ia. Hoʻāʻo ʻo Kalinamea e pale aku akā ʻaʻole 

hiki. No laila, ʻōʻō ʻia kona ʻili. Hāʻule iho kona 

kino i ka lepo i ka ʻeha a me ka pauaho. ʻAʻole 

naʻe ʻo Kalinamea i make loa. Lanakila ʻo 

Koikaleo i ka hoʻoikaika ʻana mai o ko kona 

makua kāne leo. Hoʻomāneʻoneʻo ka leo o ka 

makani i ka pepeiao a hoʻōla hou i ka ʻuhane.  

 

E ulu ana ke aloha o Kuʻu 

Haʻehaʻe!!! 
Ma ka lā 26 o Ianuali i loaʻa mai ai kēia nūhou, a 

holo nō ka manaʻo e paʻi aku ma kēia mau lau o 

ka Hoi i hele a laha ma ka ʻāina nei. E heluhelu 

mai. 

    Aloha nui e Ka Ulu Hoi me kona luna 

hoʻoponopono Aloha Nui ia. He wahi noi wale 

nō kēia, i māhele liʻiliʻi o kou wahi kino 

holomua i ke au e neʻe nei no ka hoʻolaha wale 

ʻana nō i ka hana a māua ʻo kaʻu wahine. Ua 

pākuʻi ʻia kahi ʻōlelo hoʻākāka no ka ʻaha mele i 

kapa ʻia kona inoa ʻo Kuʻu Haʻehaʻe 2006. He 

mahalo wale nō ko ʻoneʻi no nei hanana e ulu 

nei i ka hoi o ke au o ka manawa. ʻO ia ihola me 

ia mea i ʻoi aʻe ma ka honua. 

KEAWE LOPES 

No laila, e nā hoa mūkīkī wai o Kawaihuelani, e 

ʻike ana kākou i ka mōhala ʻana mai o kēia mala 

pua a Keawe lāua ʻo Tracie, ʻo ia hoʻi ka hālau 

ʻo Ka Lā ʻŌnohi Mai o Haʻehaʻe. Ma ka lā 12 o 

Malaki e māʻāʻā ai nā kukuna lā o ia hālau, a ʻo 

ka mehana ihola nō ia o ke anaina. ʻO ia nō ka lā 

o ka ʻaha mele i kapa ʻia ʻo Kuʻu Haʻehaʻe. E 

ʻike ʻia ana nō nā ʻano like ʻole o ke aloha o 

kānaka – o ke aloha makua ʻoe, o ke aloha ʻiniki 

a ka ipo ʻoe, o ke aloha ʻāina pau ʻole nō hoʻi. 

E komo pū ana nā māpuna leo o nā hoa like ʻole 

– nā kālena ʻōpiopio ʻo Aaron Sala, Chad 

Takatsugi, a me Natalie lāua ʻo Iolani Kamauʻu, 

a pēlā pū me nā alakaʻi i waele mua i kēia ala, o 

Jerry Santos, Karen Keawehawaiʻi, a me 

Lanihuli Lee. 

Hāpai pū ʻia nō hoʻi ke kuleana o ka hula ʻana e 

ka hālau, a me nā hoa hula kekahi, e ʻAnakē Flo 

Koanui, Piʻilani Smith, a me Ke Kai o Kahiki. A 

koe aku kahi hanana ʻeleu a Hailiopua lāua me 

Kaliko Baker, nā kāʻeʻaʻeʻa o ka Hālau Hana 

Keaka o Hawaiʻi nei. E haiamū nā manu i kēia 

mau pua laha ʻole o Oʻahu, a ʻike maka i ka 

ʻālohilohi o Ka Lā ʻŌnohi Mai o Haʻehaʻe. 

Lā: 12 Malaki 2006 (he Lāpule) . Wahi: Hawaiʻi 

Theatre . Hola: 6:30-9:00 ahiahi 

Likiki: $25 & $30 ma Hawaiʻi Theatre 

 

"ʻAipōhaku!" wahi a ke 

aloha ʻāina 
na Kauahaʻao 
 

Ma ka lā 26 o Ianuali nei i hui ai ka ʻaha kūkā o 

nā Hawaiʻi a ʻo nā iwi kupuna kahi kalo paʻa i 

naunau ʻia e ka poʻe o laila. Ma lalo o ka malu o 

ka ua Tuahine, ua pili maila kekahi mau lehua o 

ka ʻāina aloha, ʻo Jon Osorio, Vicky Holt-

Takamine, Andre Perez, Keoni Kuoha, a me 

Kawika Tengan, a ʻo Halealoha Ayau ke kōkī 

lehua. Ma muli o ke komo ʻana mai o nā kānaka 

like ʻole i ia hana o 

ka hoʻomoe pono 

ʻana i nā iwi 

kūpuna, ua ulu a 

hewahewa ka hihia 

o ka manaʻo o 

kanaka e pili ana i 

nā makamae hūnā 

o Kawaihae. I ka 

wā o Kamehameha 

mā, ʻaʻole paha ʻo 

kēia kahi mea i 

hele a laha loa i ka 

waha o kanaka, a 

malia paha ke kuhi ʻia nei no kēia kūkā ʻana he 

mea e kaulaʻi ai i nā iwi i ka lā. Eia naʻe ka ʻī 

ʻana mai o Halealoha Ayau ma ka hui ʻana o ia 

ʻaha: "If one good thing comes out of this, it will 

be that we are discussing the issues." E kolo ana 

no ka lāʻau hihi, ʻaʻohe ona kū wale, a i ko 

Halealoha manaʻo o ka "puka" ana i kēia hihia, 

ʻo ia nō ke hōʻike i ka mākaukau o kēia lāhui 

aloha no ka holomua ʻana i nā pilikia ʻana e 

mahuʻi ai. Me ia manaʻo au e waiho i kekahi 

mau manaʻo i hāpai ʻia ma ka ʻaha kūkā o kēlā 

pule aku nei. 

He lā ia i noho ʻia e nā aumakua a me nā kūpuna 

– na Tuahine lāua ʻo 

Kahaukani i hōʻike i 

ka naue ʻana mai o nā 

ʻōiwi e hiʻikua ʻia. 

Pēlā pū nā manaʻo o 

ka poʻe haʻi ʻōlelo, 

ua kau nō i nā 

kūpuna. Hoʻopuka 

kahi haʻi ʻōlelo, ʻo 

Andre Perez, i kekahi 

manaʻo i lohe ʻia ma 

nā ʻōlelo o kona poʻe 

hoa kūkala manaʻo, a 

penei nō. ʻAʻole i pili 

loa kēia hihia i nā iwi koko, i nā kānaka ola o 

kēia au. ʻAʻohe ona nānā i ka hukihuki o nā hui 

like ʻole, ʻaʻohe ona nānā i ke kāʻili ʻana o haʻi i 

kēia kuleana mālama iwi. Akā, na nā kūpuna i 

koho ʻē i ka hana e pono ai ia mau iwi a me nā 

mea i moe pū ma nā ana – ʻo ko kākou wale nō 

ka hahaʻi ʻana i ia koho. ʻAe like kekahi manaʻo 

ʻo Jon Osorio, ka mea nāna i ʻōlelo, "The other 

issues, such as who should be involved [in the 

decision-making process] pale next to the real 

issue," ʻo ia nō ke kanu hou ʻana i nā iwi. 

ʻAnoʻai paha ʻaʻole hiki ke kāpae ʻia ke koho 

ʻana i hui nona ke kuleana e mālama i nā iwi, 

akā e akahele kākou o lilo auaneʻi ʻia i 

pulakaumaka no kākou, e pō ai ka maka i ka ʻike 

ʻole i ka pahuhopu. 

He mea koʻikoʻi naʻe ke kūkākamaʻilio ʻana e 

pili ana i nā mea ʻē aʻe e nonenone ai, a ʻo 

kekahi ka hoʻopaʻahao ʻana iā Halealoha Ayau 

ma muli o kona hōʻike ʻole ʻana i kahi e waiho 

ai nā iwi o 

Kawaihae. Wahi 

āna i ʻōlelo mai ai, 

ʻaʻole ʻo kēia he 

mea e pale aku ai 

nā maka o Ezra 

wale nō, akā 

hoʻopaʻi ʻia ʻo ia 

"for not telling the 

judge something I 

wouldnʻt tell 

anyone." No laila, i 

ka mahaʻoi ʻana 

mai a Ezra i kahi 

huna, ʻo ko 

Halealoha pane akula nō ia, "ʻAipōhaku." Ke 

ʻike ʻia kēia kāne ʻōiwi, ʻaʻole o kana mai kona 

haʻahaʻa a me ka ʻoluʻolu, akā he mea e hoʻi 

kona kūpaʻa ikaika ʻana i kona manaʻo he pono. 

ʻO kana hana kipi, he hana ia i koʻikoʻi ʻia e ka 

loina Hawaiʻi i aʻo ʻia iā ia, a he mea hoʻi ia e 

mālama ʻia e nā kānāwai o ʻAmelika, ka mea 

nāna ʻē aʻe i ke koho ʻana o nā kānaka pākahi i 

ke ʻano o kona hoʻomana ʻana. ʻO ia nō ka 

ʻōlelo e kūkala ʻia e ko ʻAmelika, a eia nō ʻo 

Halealoha ke hoʻopaʻi ʻia nei no ia mea like nō. 

I mea e komo ai ka ʻike o nā ʻōiwi i hala, hōʻike 

maila ʻo Kawika Tengan i kā Samuel Kamakau 

manaʻo i kākau ai. Wahi āna, he hōʻailona ke 

ʻano o ka moe ʻana o nā iwi, he mea ia e kuhi ai 

i ka pono a me ka hemahema paha o kānaka. Aia 

a hoʻomoe pono ʻia nā iwi, a laila e kipa mai ai 

ʻo Makanikeoe. 

Inā pēlā, na ke kūpapaula ʻana o nā iwi e huʻe ai 

i nā hewa e hoʻoponopono ai. Ma o kēia huʻe 

ʻana i nā iwi, ua puka mai no ka mea hilahila ʻo 

Forbes mā – he ʻaihue kāna, a he aha lā hoʻi ka 

pānaʻi i loaʻa ai iā ia? He ʻehā haneli 

kanahikukūmāono kālā! Ma muli o ia kau ʻana i 

kumu kūʻai e lilo ai nā mea kapu o kēia lāhui i 

mea e kūʻai wale ʻia, eia no ka poʻe kalepa ke 

hoʻāhu nei i ke kālā i loaʻa ma muli o ia ʻano 

kūʻai. Pēlā e pau ai ka ʻāina i ke kāʻili ʻia. Pau 

ke kapu o nā kiʻi Hawaiʻi i ke kūʻai ʻia ma 

WalMart a me nā hale kūʻai ABC. Pau nā mele 

kahiko i ka ʻoki a tuko ʻia e nā hanauna hou. 

Eia hou kekahi manaʻo o Vicky Holt-Takamine. 

Na nā kūpuna i hoʻomoe i nā iwi i nā ʻāina laulā 

o Hawaiʻi nei, i mea e kapu ai ke kulāiwi, i mea 

hoʻi e pale aku ai i ka mea nāna e haʻo aku i ia 

ʻāina. Na kākou hoʻi e hoʻoholo i ia mana no ke 

kiaʻi maoli ʻana i ko kākou one hānau. Mea mai 

ʻo Halealoha, inā he manaʻo ko kākou e kōkua 

aku iā ia a me ka Hui Mālama, eia ka mea e 

pono ai: "Know your genealogy; know where 

your kupuna are buried, and make sure their 

graves are protected." 

Nui nō hoʻi ko mākou mahalo i ke kanaka nāna i 

hoʻonoho i kēia ʻaha, ʻo ia hoʻi ʻo Kūkini Suwa, 

he haumāna o Kawaihuelani lāua me 

Kamakakūokalani. Wahi a ia lā, he mea kēia e 

holomua ai ka ʻike o nā haumāna o ke kulanui 

nei no kēia hihia. Ua kō nō ka pahuhopu, a e ola 

ana nō nā iwi. 

[kiʻi 1: Dr. Jon Osorio Pule no ke Ea 

 kiʻi 2: Edward Halealoha Ayau 

 kiʻi 3: Kawika Tengan me Kukini Suwa] 

 

Kani nā leo ʻōiwi o 

Hoʻokani Mānoa 
na Lokelani Fergerstrom 

 
Aloha mai e nā hoa ʻōlelo Hawaiʻi mai ka 

mokupuni o Keawe a hiki loa aku i Niʻihau a 

Kahelelani. Ua hoʻomaka hoʻi ke kau Kupulau 

ma ke kulanui o Mānoa, a he wahi hoʻomanaʻo 

no kēia i nā papahana ʻōlelo Hawaiʻi ma ke kula 

nei. ʻO kekahi mea nui ʻo ia hoʻi ʻo Hoʻokani 

Mānoa. 

Mālama ʻia ʻo Hoʻokani Mānoa ma lalo o ke 

komike Kawaihonaʻakealoha ʻo ia hoʻi ka Mele 

Institue o ke keʻena ʻōlelo Hawaiʻi a nā Kumu 

Keawe Lopes e alakaʻi nei i ua komike nei. Ma 

waena o ia komike a ka hana nui o nā kumu 

ʻōlelo Hawaiʻi, ua hoʻomau ʻia ka ʻōlelo 

makuahine ma nā alahele like ʻole o nā mele 

Hawaiʻi, ʻaʻole ʻo Hoʻokani Mānoa wale nō kai 

mālama ʻia. ʻO kekahi o nā papahana ʻo ia hoʻi 

ʻo Ke Welo Mau Nei. He papahana ia no nā 

haumāna a me nā kānaka ʻē aʻe i hoihoi i ka 

manaʻo o ka haku mele, a i ʻole ka poʻe i ʻimi i 

ka manaʻo o nā mele i haku ʻia ma mua e laʻa nā 

mele lāhui. ʻO ka papahana ʻelua, ʻo ia ka 

mālama ʻia ʻana o nā mele Hawaiʻi ma ka pā leo. 

He papahana nō ia e hoʻopaʻa i nā mele ʻano 

kākaʻikahi o ka lohe ʻana ma nā cd, a me ka 

lolouila kekahi. I holomua kākou i ka ʻoki leo 

ʻana i mea e mālama ai i kēia mau mele. Ma 

waena o ua mau papahana nei kupu maila ka 

manaʻo e mālama i papa mele nāna e ʻimi noiʻi i 

ka ʻike o nā wahi pana. ʻO ia papa ʻo Haw 483: 

Papa Mele Wahi Pana, a ma laila nō e ʻimi noiʻi 

ai a ʻimi aku i ke kaona i loko o nei ʻano mele. 

He alahele nō ia e mālama ai i ka manaʻo o ka 

poʻe Hawaiʻi o ka wā i hala. Ma hope iho, kupu 

maila ka manaʻo e kono aku i nā hoʻokani pila e 

kaʻanalike i ko lākou manaʻo o nā mele Hawaiʻi. 

Hoʻomaka ʻia akula ʻo Hoʻokani Mānoa. 

Ua hoʻomaka ʻia i ʻehā makahiki aku nei i mea e 

hoʻomau ai nā mele Hawaiʻi a i kēia mau lā e 

hoʻomau ʻia ana nō. Na nā puʻukani kaulana o 

Hawaiʻi nei e hele mai i ke kulanui e hoʻokani 

no ka poʻe Hawaiʻi. I ka makahiki kula, mālama 

ʻia ʻelua māhele o Hoʻokani, aia ka mea mua ma 

ke kau Hāʻulelau, mālama ʻia ʻo Hoʻokani 

Reminisces. Ma ia wā hele maila ka poʻe e 

hīmeni i nā mele i hoʻohāliʻaliʻa ʻia e ko kākou 

mau kūpuna. ʻO ka mea mua i hele mai i ke kau 

aku nei, ʻo ia hoʻi ʻo ʻAnakē Karen 

Keawehawaiʻi lāua ʻo ʻAnakala Kawai Cockett. 

He mea nahenahe ke lohe ʻia nā mele i hīmeni 

pinepine ʻole ʻia i kēia mau lā. 

I kēia kau, e mālama ʻia ʻo Hoʻokani Continues, 

a ua kono ʻia nā poʻe ʻōpio o ka hīmeni ʻana. 

Aia ka mea mua ma ka lā 13 o Ianuali, hiki 

maila Nā Kama i mea e hoʻomaka ʻia ai ke kau 

kupulau ma Mānoa Gardens. He nani palena ʻole 

ke lohe ʻia nā leo nahenahe o ia hui mele. 

Hoʻokani maila lākou i nā mele i kamaʻāina ʻia 

kākou ʻo ia hoʻi ʻo Alekoki, ʻo Makeʻe ʻAilana, 

a ʻo kekahi mau mele hapa haole. Hiki maila nā 

poʻe like ʻole e hoʻolohe i nā mele Hawaiʻi. A ʻo 

ka maka mua wale nō ia. 

I kēia kau e kipa mai ana ʻo Natalie Ai, ʻo Pueo 

Pata, ʻo Nā Hoa, a ʻo Puka Asing. ʻO ka mea nui 

loa o nei kau, ʻo ia hoʻi ka Finale o ka makahiki 

2006. E mālama ʻia ana ua mea nei ma Andrews 

Amphitheater ma ka lā 29 o ʻApelila. Ma ka 

finale, e hele mai ana kekahi mau puʻukani 

kūikawā, ʻo ia hoʻi ʻo Hauʻoli Akaka, o 

ʻAnakala Kimo Alama Keaulana, ʻo Sean 

Naʻauao, a ʻo Nā Palapalai. Aia ana nō he mau 

mea hou aku, no laila e makaʻala ʻoukou i ia 

mau poʻe i kūkala ʻole ʻia. He mea waiwai nō ka 

hōʻike ʻana aku i nā kūpuna, ʻo ka ʻōlelo 

Hawaiʻi kahi mea e pūlama mau ʻia nei e na 

ʻōpio o kēia ao. 

Ma loko mai o ua papahana nei, kamaʻilio iki nā 

kānaka e pili ana i nā mele e hīmeni ʻia. He wahi 

manawa ia e noʻonoʻo ai i nā manaʻo o nā mele. 

ʻOi aku ka nani o nā mele ke maopopo ka 

manaʻo ma mua o ka hoʻolohe wale ʻana aku. 

Mea mai ʻo Kumu Keawe Lopes, “Maopopo iā 

kākou ka nui o nā ʻike e paʻa nei ma nā mele.” 

Ke maopopo ka ʻike o ke mele he manaʻo ʻokoʻa 

ke lohe aku. 

E mālama ʻia ana nō ʻo Hoʻokani Mānoa i ʻelua 

manawa o ka mahina, no laila i ka lā 3 o 

Pepeluali e kipa mai ai ʻo Natalie Ai me kona 

hoa hoʻokani. Ua hoʻomaka ʻo ia i kana hīmeni 

ʻana i kona wā ʻōpiopio, iā ia e hula ana me 

kona mau mākua i ka Hālau Hula Olana. Ma 

laila nō i lohe mua ʻia ai kona leo nahenahe. I 

kēia manawa ua ʻoki ʻia akula kana cd mua ʻo ia 

hoʻi ʻo ʻE. He mea kupaianaha ka hoʻokipa ʻana 

iā ia. E hele pū kākou e paipai i ka ʻōlelo 

makuahine o nēia ʻāina a me kona mau puʻukani. 

Eia ka ʻalemanaka no nā ʻaha mele o kēia kau e 

waiho lā i ka aʻoaʻo nei o kēia nūpepa aloha o 

kākou. E nanea pū kākou i nā mele ʻōiwi! 

Ianuali 13 Nā Kama  

Pepeluali 3 Natalie Ai  

  17 Nā Hoa  

Malaki 3 Pueo Pata  

ʻApelila 7 Puka Asing  

 
29 Finale 

He kahu akua o ka wā i 

hala 
na Keoni Chang-Purdy 

Aloha mai e nā kānaka ʻōlelo Hawaiʻi mai ka lā 

hiki a ka lā kau, mai ka hoʻokuʻi a ka hālāwai! 

Eia hou kākou ma ke kula! Hauʻoli au i ka ʻike 

hou ʻana a me ka launa pū ʻana me ʻoukou! E 

hoʻomākaukau nō hoʻi kākou a pau no ke aʻo 

ʻana aku, ke aʻo ʻana mai hoʻi i ka ʻike o nā 

kūpuna, mai hū a puaʻa akā e heluhelu pono i ke 

kaʻao o Kapoi a me kekahi mau manaʻo no nā 

akua. 

Ua hoʻola nō ke Akua iā kākou i kēia au a holoi 

maila i ko kākou lawehala ʻana a me nā pilikia 

kekahi? Pēlā no paha ma muli o ka hilinaʻi ʻana i 

ke Akua, akā, he aha ke kumu o ko ke Akua 

mālama ʻana i kekahi mau kānaka, a pehea e 

mālama ai? He aha ka ʻokoʻa ma waena o nā 

akua o ka wā kahiko a me ke Akua mana loa o 

kēia au? Ma ke kaʻao pōkole o Kapoi, hiki ke 

ʻike ʻia kekahi pilina ma waena o ke kanaka a 

me ke akua, a me nā mea kupanaha i hana ʻia e 

ke akua. Ua hoʻopuka mua ʻia ke kaʻao no 

Kapoi i ka lā 22 o ka mahina o Iulai ma ka 

makahiki 1865, aia ma Ka Nūpepa Kūʻokoʻa, a 

penei ka ʻōlelo o ia moʻolelo: 

He kanaka ʻo Kapoi no ka ʻāina i Kahehuna i 

Honolulu. I ka hele ʻana o Kapoi i ka uhuki pili i 

Kewalo, ma luna aku o Pauoa, loaʻa ihola iā ia 

kekahi mau hua pueo, a hoʻi maila ia. A hiki i ke 

ahiahi, hoʻomākaukau ihola ʻo ia e pūlehu. Kau 

ana ka pueo ma ka puka o ka pā o ka hale, a 

kāhea maila ka pueo, "E Kapoi — e; hō mai au 

hua," Nīnau akula o Kapoi; "Ehia hua?" "E hua 

hiku." ʻŌlelo akula o Kapoi; "E pūlehu ana au i 

kēia mau hua i iʻa naʻu." ʻŌlelo maila ka pueo; 

"E Kapoi — e hō mai au hua;" "E pūlehu ana au 

i kēia mau hua;" ʻŌlelo akula ka pueo; "Aloha 

ʻole ʻoe e Kapoi i ka hāʻawi ʻole mai i oʻu mau 

hua."  ʻŌlelo akula o Kapoi. "E kiʻi mai i ko 

hua." ʻO kēia ka lilo ʻana o ka pueo i akua no 

Kapoi. 

Kauoha maila ka pueo iā Kapoi e hana i Heiau; a 

e kūkulu i kuahu a i lele, a o ka inoa o kahi e 

kūkulu ai ʻo Manua. 

Kūkulu ihola ʻo Kapoi i ka Heiau a paʻa. A kau 

ihola i ka mōhai a me ka maiʻa i luna o ka lele, a 

kapu ihola, a noa aʻela. 

Kukuʻi akula, a lohe ke Aliʻi o Kāku[h]ihewa, e 

noho ana i Waikīkī, me ka ʻōlelo ʻia aku, ua 

kapu mai nei kekahi kanaka i ka Heiau o kona 

akua, a ua noa; He kānāwai kapu, inā e kūkulu 

kekahi Aliʻi a kanaka paha i ka Heiau, a kapu ʻē 

ma mua, a noa, ʻaʻole naʻe i noa ke kapu Heiau a 

ke Aliʻi ʻAi moku; a laila he kipi ia, a hoʻokahi 

ona hope o ka make. No laila, kiʻi ʻia maila ʻo 

Kapoi, he lawehala, a alakaʻi ia i Waikīkī i ka 

Heiau o Kupalaha. 

Ia lā nō, kiʻi ʻia ka pueo o Hawaiʻi, o Lanaʻi, o 

Maui, o Molokaʻi, a ʻākoakoa i Kalapueo. ʻO nā 

pueo o Koʻolau, o Kahikiku, a ʻākoakoa i 

Kanoniakapueo. ʻO ka pueo o Kauaʻi, o Niʻihau, 

o ke komohana, a ʻākoakoa i Pueohulunui. 

I ka lā i o Kāne ka hoʻouka ʻana o ke kaua. No 

ka mea, ʻo ia ka lā e make ai ʻo Kapoi; a e kau ai 

i luna o ka lele. 

I ka wanaʻao ka hoʻomaka ʻana o ke kaua, i ka 

puka ʻana mai o ka lā: Ua uhi paʻapū ʻia kona 

mālamalama; lele maila ka pueo a wawalu i ka 

maka, i ka ihu o kanaka; a lanakila ka pueo ma 

luna o kanaka: A o ka hanalepo o ka pueo, ua 

paumaele nā kānaka. Ua kapa ʻia kēlā wahi o 

Kukaeunahiokapueo. Ua ʻōlelo aku ʻo 

Kāku[h]ihewa iā Kapoi; he akua mana kou, a ʻo 

kou akua ka ʻoiaʻiʻo. 

No laila, ua hoʻola ʻia ʻo Kapoi; a ua hoʻomana 

ʻia ka pueo i akua. ʻO ia hoʻi ʻo Kukauakahi. 

ʻO ke kaua ka hopena o ke kiʻi ʻana o 

Kākuhihewa iā Kapoi a mai ia lā mai, ua 

maopopo iā Kākuhihewa ka mana o Kukauakahi 

a mahalo ʻia ʻo Kukauakahi. He mana ko 

Kukauakahi a maopopo iā Kapoi, inā hoʻomana 

ʻo ia i ke akua, e mālama nō hoʻi ke akua iā ia.  

No laila, ke hele mai kahi mea pōʻino, maopopo 

iā Kapoi, na ke akua e mālama iā ia. ʻO ia nō ke 

kuleana o Kapoi a me ke kuleana o ke akua. 

I ka iho ʻana o ka pilikia iā Kapoi, o ko 

Kukauakahi kōkua akula nō ia ma muli o kā 

Kapoi i hana ai e hoʻokō i ke koi ʻana o 

Kukauakahi, ʻo ia hoʻi ka hoʻihoʻi ʻana i nā hua, 

ke kūkulu ʻana i ka heiau ʻo Manua, ka mōhai 

ʻana, a me ka hoʻomana ʻana iā Kukauakahi. Ua 

hoʻokō ʻo Kapoi i kēlā mau koi a ke akua i mea 

e ola ai ʻo ia i ka mana o ke akua.   

Pēlā hoʻi ke ʻano o ke kuleana me ke kula – inā 

ʻaʻole kō ka hana, e piholo ana nō ka haumāna. 

Ma kahakai kekahi, inā moloā kekahi, ʻaʻole 

ʻeleu i ka heʻenalu ʻana, ʻaʻole nui ka leʻaleʻa! 

Nui nā kānaka e aloha ana i ke Akua, a ʻo wau 

kekahi, akā ʻaʻole kākou a pau e mālama mau 

ana i ka pilina me ke Akua, ʻaʻole anei? Noʻu 

iho, ʻaʻole au hele mau i ka hale pule, haki au i 

ko ke Akua mau kānāwai i kekahi manawa, 

ʻaʻole au pule i kēlā me kēia lā, ʻaʻole au 

heluhelu i ka Baibala, he wahi kanaka ʻoluʻolu 

ʻole au i kekahi manawa, akā he Hawaiʻi 

kalikiano hoʻi au. No laila, inā ʻaʻole au mālama 

i ke Akua, ʻo ka make wale nō kou hopena. He 

mea nonenone nō ia. 

Wahi a ka Baibala, ua make ʻo Iesū i mea e 

hoʻola ai i nā kānaka a pau ma hope o ka make 

ʻana. E holoi ke Akua a nalo ko kākou lawehala 

ʻana a e hālāwai pū nō hoʻi kākou i ke Akua ma 

ka lani. ʻO kākou nā keiki a ʻo ke Akua ka 

makua, a e hoʻi ana nō nā keiki i ke alo o ka 

makua inā hahai kākou i kona ʻōlelo kūpono. 

Pono nā kānaka e noho me ka pono a e hahai i 

ka Baibala i mea e hāʻawi ʻia mai ai ke ola mau 

loa e ke Akua. Ua maopopo i nā kūpuna ke 

koʻikoʻi o ka pilina ma waena o ke kanaka a me 

nā akua, ʻo ia ke kumu o ka mālama ʻana o nā 

kūpuna i nā akua, e laʻa nā aumakua, nā akua, nā 

kupua, a me nā hōʻailona kekahi. A i kēia lā mau 

nō ka mālama ʻana i ua mau akua nei a me ke 

Akua mana loa nō hoʻi. No laila he mea koʻikoʻi 

loa nā moʻolelo o nā kūpuna i ka hōʻike ʻana 

mai i kēia ʻike. 

Nui ka ʻike i hoʻopaʻa ʻia i ka naʻau o ka poʻe 

Hawaiʻi: ʻo nā inoa ʻāina ʻoe, ʻo ka loina lawaiʻa 

ʻoe, ʻo ka holowaʻa ʻoe, ʻo ka hoʻomākaukau ʻai 

ʻoe, a pēlā aku. Mālama ʻia ua mau mea nei i 

loko o nā kaʻao, nā moʻokūʻauhau, nā moʻolelo, 

nā hula a me ia mea aku ia mea aku o ka loina 

ʻōiwi. He mana a he mau manaʻo ko laila, no 

laila, ke heluhelu kākou i nā moʻolelo, mālama 

kākou i nā kūpuna o kākou a e mau ana ka ʻike o 

kēia lāhui aloha. 

 

Hongi pū kāua i ka ihu o ka 

Waka 
na Emalani Case 

Huakaʻi ko Hawaiʻi i WIPCE ma Aotearoa!! 

ʻAkahi no wau a ʻike i ka nani o Aotearoa. Ma 

laila nō wau i kaʻana like ai i kou hā me nā 

kānaka Maori o ia ʻāina. Ma laila nō wau i lohe 

ai i nā leo o nā kūpuna a me nā keiki. A ma laila 

nō wau i hele wāwae ai ma ka honua o nā 

kūpuna i hala. Piha kou naʻau i ka hauʻoli i kou 

hele ʻana i Aotearoa. Nui kou mahalo i ia ʻāina a 

me nā kānaka e noho ma laila. Ua haʻahaʻa nō 

wau i ko nā kānaka Maori hōʻike ʻana i ke aloha 

palena ʻole iā mākou kai huakaʻi aku. I kou hoʻi 

ʻana mai i kuʻu ʻāina ʻo Hawaiʻi, ua ʻano 

kaumaha wau i ka pau ʻana o ka huakaʻi. Akā nō 

naʻe, maopopo iaʻu ʻo kēia ka hoʻomaka ʻana o 

ke alahele hou. Ua hiki iaʻu ke hele i Aotearoa. 

No laila, he kuleana koʻu. Pono wau e kaʻana 

like i nā haʻawina au i aʻo mai ai me nā kānaka i 

hele ʻole. 

Ua hele mākou ʻo koʻu hui ʻo Makaliʻi i 

Aotearoa no ka hele ʻana i ka ʻaha ʻo WIPCE [ʻo 

ia hoʻi ka World  Indigenous Peoples  

Conference on Education].  Akā, ʻo ka 

mākaʻikaʻi ʻana i kekahi mau wahi kūikawā a 

me ka launa ʻana me nā poʻe o ia ʻāina nā mea 

nui a mākou i hana ai ma laila. I kekahi lā, ma 

mua o ka pau ʻana o ka  ʻaha, ua hele mākou i ke 

kahawai no ka hoe waʻa ʻana. Ua komo mākou i 

ka waʻa Maori, ʻo ia hoʻi ka waka, a aʻo mai i nā 

kāhea pono a me ka hana pono ʻana i ka hoe. Ua 

leʻaleʻa nō ka hana a ua maikaʻi ka hana ʻana me 

ka laulima. Ua pūpūkahi mākou no ka holomua 

ʻana. Inā hiki i nā poʻe maoli ma ka ʻāina ʻē ke 

hana e like me kēia, hiki paha iā kākou ke 

holomua kekahi. 

He hui waʻa ka hui ʻo Makaliʻi. No laila, ua aʻo 

mai mākou i nā mea e pili ana i ka waʻa. I 

kekahi lā ʻokoʻa, ua hele mākou i ka hale 

hōʻikeʻike a ʻike i ka waka ʻo Te Winika. He 

waka kahiko loa ia, a i kekahi mau makahiki aku 

nei ua kanu nā kānaka Maori i ia waka ma lalo o 

ka honua no ka mea, ua makaʻu no lākou i ka 

hoʻopoloke ʻana o ka poʻe malihini i nā waka. 

Ua loaʻa ka waka i nā kānaka Maori i kēia wā a 

he hōʻailona ka waka no ka hoʻomau ʻana o ka 

moʻomeheu Maori. No laila, he waka kūikawā ia. 

I kou ʻike ʻana i ka nani o ia waka, ua piha kou 

mau maka i ka wai no ka mea, ua hiki iaʻu ke 

hoʻopā i kekahi mea kahiko loa a nā kūpuna 

Maori i kālai ai a ua hiki ke maopopo iaʻu ka 

mea nui o ka hoʻomau ʻana i nā haʻawina o ka 

waʻa. 

Ua hauʻoli nō wau i kou huakaʻi ʻana i Aotearoa. 

Ua holo wau ma ka waka, ua hīmeni wau i mau 

mele hou, a ua aʻo mai wau i nā haʻawina 

maikaʻi. No laila, e hoʻomau ana wau i ke kākau 

ʻana i moʻolelo e pili ana i nā mea nani o ka 

ʻāina o nā ao loa a me ka poʻe ikaika o ia wahi. 

Mahalo nui e nā kūpuna i hala, mai ka ʻāina ʻo 

Aotearoa a me kuʻu ʻāina ʻo Hawaiʻi, no ka 

haʻawina nui a mākou i aʻo mai ai ma Aotearoa, 

a no nā mea au e kaʻana like ai i ka wā e hiki 

mai ana. 

